
MPAL’A MWANDA

 Mukanda ewu mmufundiibwe bwa ewu yônsò wawubala 
afike ku dimanya ne Yesu Kilisto ucidi anu Usungila ne 
Wondopa bantu.

 Diitabuuja dyanyi didi ne Yêyè neikale ne cya kumweneka 
cyakabidi kataataka.

 Mukanda ewu udi ulonda mwakasungulaYe mwânà wa 
balume mupele ne mwakamubiikilaye ku mudimu wende 
wa bwambi, mushindu uvwa mwânà wa balume mwine awu 
muMunyeemeyeeme munda mwa cikondo kampanda kadi 
pashiishe kukudimukaye kudiYe ne mwoyi mujima.



DISAMBILA

 Kaa, Taatu udi mu Dyulu, anyishaku ubeneshe muntu 
yônsò wâbala mukanda ewu.

 Amanyeku ne Wêwè neubiikile kataataka Ekeleeziya wa 
bukole, mu mushindu utudi katuyiku banji kumona nansha.

 Nyewu tucidi anu baKwitabuuje.

 Juula dijinga munda mwa mwoyi ne mwoyi wônsò ne, Kaa, 
Wêwè Mwakane, kwacisha musadidi Webe wa bupwekele ewu 
bwa kutungunukaye ne mukenji Webe.

 Ndi mumanye ne Wêwè wâkansokoka mêmè ewu mu cisaka 
cya nkodi, anu muWakasokoka Môsà bwa kiipacila kampanda.

 Pa nanku Taatu, nkwacisheku bwa ntumbishe Dînà Dyebe, 
bwalu ndi ndomba nunku mu Dînà dya Yesu.

 Amen.



Yesu Kilisto Umweumwe 
Awu Makeelela, Leelu 

Too Ne Kashidi
 Mbandelele mu Cumberland County, Kentucky, mu kazubu 
kakese kaa mici. Taatu ne maamu baakaselangana bacidi 
bânà batekete, ne mêmè ke uvwa mwânà wa kumpala. Batu 
bandondele kudi maamu ne musangu kampanda pâncìvwà ne 
ngondo mitwe ku isambombo, ne taatu mwikale mupatuke 
kayi kumbelu to, kutucincimikabo kudi nêjè lwa ku mikuna 
kwaka munda mwa matuku mulongolongo. Byakudya 
kutujikabi, maamu kubanga wenda uteketa anu kuteketa ku 
dîbà ne ku dîbà. Ndekeelu wa byônsò ke kwelaye meeji ne 
wetu ndekeelu wafiki. Wamba ne, wakakungwija bilàmbà 
byetu byônsò ne bilàmbà bya pa bulaalu ne kungangataye mu 
maboko ende, kunjingilaye ne yêyè ne mêmè pamwe mwômò 
amu bwa twamona mwa kupetaku kaaluuya.

 Mubadi muswibwe, ndi ngitabuuja ne civwa anu mwa 
kwikala ndekeelu bu Musungidi wetu wa dinanga awu 
kayiku mumate mu cyalu pa diine dîbà adi. Kadi Yêyè utu 
anu pabwîpì misangu yônsò ne utu wadileeja anu pa dîbà 
didi dikengediibwa. Yêyè kwakula ne mwena mutumba 
neetu mulume mukwabo mukulakaji wa mwoyi wa cijila ne 
kumwambilaye bwa alwe kumona ne mbwa cinyi mwîshì 
kauvwaku mupatuke ku mumbunda wa wetu nzubu 
kukaavwa matuku ndambu. Paakafikaye ne kuditapa mu 
kazubu amu, kutusanganaye maamu ne mêmè twamba kufwa 
ne nzala. Kwangataye ndambu wa nkunyi e kukwacishaye 
mudilu. Pashiishe kwalukilaye ku kende kazubu ne 
kutwangacilaye ndambu wa byakudya. Mutanci mukese ke 
twêtù kubanga kupetululaku makanda ne bukole bwa mubidi. 
Ndi ntumbisha dînà Dyende bwa bwalu abu.

 Mutanci mukese paanyima paa cyôcì aci ke twêtù 
kuumuka mu ditunga dya Kentucky e kumwangala kulwa 
mu Indiana. Taatu uvwa uya kenza mudimu kwa muntu 
mukwabo mwena maalu a madimi pabwîpì ne Utica, 
Indiana. Twêtù kusombamu bu cidimu cimwe ne pashiishe 
kumwangala kuya ntanta mule lwa mu cibandabanda 
cya Ohio. Kupitaku bidimu mulongolongo ne nkaavwa 
mubandile mushaale kansongalume kaa cipimu cikumbane 
paalu Nzambi kwakula naanyi.

 Mvwa mwikale ngenda nya diloolo kampanda bwa kasuna 
mâyì a kuya kafila kumbelu mwikale ngumukila ku diyeebe, 
divwa disanganyiibwa mu ntanta wa kupita mìsèèsù ibidi ne 
kumbelu. Lwa munkaci mwa njila amu, pankaci paa nzubu 
ne diyeebe pavwa muci wa cilombalomba wa kale. Mvwa anu 
ncifuminaku mu kalaasa diloolo diine adi, nenku bânà naanyi 
baa balume baa beena mutumba bavwa bapatuka biikale baya 
ku dijiba dya kale bwa kuloba mishipa. Mvwa ndila mwadi 
bwa mêmè kuya paanyi kadi taatu kwambaye ne bivwa 
bikengela anu nkasune mâyì. Mvwa mwimane munshi mwa 
muci awu bwa kwikisha paakenzabi ne, dyakamwe, mêmè 
kuumvwa cipeepele cituuta mu mabeji. Mvwa mumanye ne 
kacivwa cituuta mu mûngà mwaba to. Mapingaja awu avwa 
amweka a kuulu kwikale kutalale bikole. Mêmè kwaluka 
cyanyima ngumuka pabwîpì ne muci awu kadi kumona ne, 
kaaba kampanda kiikale bunene bu bwa ntuku nanku awu 
kamweka bu kavwa kanyunga ku cipeepele civwa cituuta 
mu mabeji amu. Pashiishe kulwaku dîyì dyamba ne: “Kunu 
maala to, kunu mfwanka to, anyi kukooyishi mubidi webe mu 
mushindu kana wônsò nansha, bwalu ndi neebe ne mudimu 
wa wêwè kwenza pawakola.”

 Cyôcì aci kadi kumpa bwôwà bwa dikema mu 
mushindu wa ne, ngâkavùkuta lubilu kuya kwetu kadi 
ncyakabwambilaku muntu to. Ncivwaku mwa kunwa maala 
anyi kunwa mfwanka nansha. Ndi ngitabuuja ne Nzambi 
neěnzè mudimu munene mu matuku a ndekeelu.

 Pângààkakùmbanà cipimu cya kupatuka ne nsonga 
naanyi, bavwa mwa kwikala anu banyobola bangamba 
mûmvwà mêmè cìlùmaacìkàjì ne bwalu nyawu ncivwa nnwa 
mfwanka anyi nnwa maala. Bavwa mwa kwamba ne nansha 
bânà baa bakaji biine bavwa mwa kunwaku mfwanka ne 
bavwaku ne dikima dimpite mêmè. Mvwa ngumvwa bundu 
bwa kubalondela maalu akaavwa mangenzekele mu nsombelu 
wanyi. Kadi, balunda bananga, bulelela budi ne, ndi leelu 
ewu mpeta butumbi pândì mbilondela bantu buloba bujima. 
Aleluuyah!

 Pângààkafikà bidimu bitwe ku dikumi ne binaayi bôbò 
kuntapa mputa mubi wa dikema patuvwa baye mu buluwa. 
Mêmè kulaala ngondo mwandamutekete mu lupitaadi. 
Nzambi nguvwa wakula naanyi kadi mêmè nciyi mwa 
kubitabaleelaku to. Dibiikila dikaavwa dyenda dilwa dya 
cya bushuwa kûndì. Kadi bu mûmvwà nciyi mukoleshiibwe 
mu dîkù dya Beena Kilisto to, mvwa ndyenzeja bwa 
kucikandameena. Misangu yàbûngì mvwa anu ngenza 
kuumvwa kaadîyì kakese katekete menemene aku kambiikila, 
kadi mêmè mwikale nkabenga. Ngâkafika too ne mu 
mushindu wa nciyiku mwa kutwala nansha bwa kuumvwa 
bateela cintu ne ngekeleeziya to.

 Dîngà dituku mêmè kwangata dipangadika dya kupeta 
mushindu wa kukosoloka ne dibiikila adi. Mvwa mupatuke 
ngenda nya kudi dîbà dibwelela bwa kwenza mudimu mu 
ferme kampanda. Mulunda wanyi, Nzambi’s mmunene kwine 
kwônsò aku anu bu mudiye mu mwaba mukwabo wônsò 
ewu. Anyisha ubweleleku ku dilabula dyanyi mêmè edi. 
PaakubiikilaYe, wâMwitaba.

 Dinda kampanda dya ngondo wa citeema wa cidimu cya 
1927, mêmè kwambila maamu ne mvwa nya ku lwendu lwa 
kuya kenza cituudilu ku Tunnel Mill, kudi bule bwa miles 
dikumi ne inaayi [kilomeeta 23] kuumukila ku Jeffersonville 
kutuvwa basombele musangu awu. Nkaavwa mumane 
kulongolola lwendu lwa kuya ku Arizona ne balunda 

baanyi bakwabo. Paakalwa maamu kupeta kabidi luumu 
lwa kûmvwà, ncicivwa ku Tunnel Mill to, kadi nkaavwa 
ku Phoenix, Arizona, ngenda nyeema Nzambi wa Dinanga 
awu. Nsombelu wa mu ferme kwikalaye mwîmpè bwa 
cikondo kampanda, kadi abidi mmale asatu mmîpì ke yêyè 
kuntondaye, anu mùtù disanka dikwabo dyônsò dya pa buloba 
edi. Kadi Nzambi atumbe, anyishaku ngămbè mwaba ewu 
ne, dilabula ne Yesu ditu dyenda dishaala misangu yônsò 
ditwe nsukaadi kadiyi ditondaku to. Yesu utu wafila ditalala 
dipwangane ne busambi misangu yônsò.

 Misangu yàbûngì nkaadi mumvumvwe cipeepele cituuta 
mu mici mileemile ya “pins.” Bivwa anu bu ne mvwa mwa 
kuumvwa Dîyì Dyende dibiikidila lwa kule mu diitu, dyamba 
ne: “Adama, udi penyi?” Mitooto ivwa anu bu ne ivwa 
mipwekelele mu mushindu wa uyikwata ne byanza. Nzambi 
uvwa anu bu ne uvwa pabwîpì menemene.

 Cintu cimwepele cìtù cimweka bu ne cicidi cingambila 
maalu àbûngì too ne leelu ewu pa bidi bitangila ditunga adi 
mbibeebe bya mu cipeela. Wêwè mudidinge mupambuke 
mupatuke mu cibeebe, udi ujimina anu bipeepele nunku ewu. 
Misangu yàbûngì beena ngendu ya dibandila dya myaba batu 
bamona tuubilongo twa mu cipeela kadi kuumuka mu cibeebe 
bwa kuya katutuula. Batu balaluka mu cipeela too ne mudibo 
bakajimina ne mîngà misangu bafwa bwa nyoota. Ke mudibi 
kabidi mu njila wa bwena Kilisto — Nzambi utu ne cibeebe. 
Udi ucyamba mu Yeshaayi, nshapita wa 35. Badi bacibiikila 
ne “Cibeebe cya Cijila.” Misangu yàbûngì bisankasanka bya 
pa buloba bitu bikukoka bikulalula kule ne cibeebe. Dîbà 
adi wajimiji dilabula dyebe ne Nzambi. Mu cipeela paudi 
mujimine, kutu mîngà misangu kumweneka mâyì a bakishi. 
Bwa bantu badi munkaci mwa kufwa nyoota, mâyì a bakishi 
awu neikale bu musulu anyi dijiba. Misangu yàbûngì bantu 
batu banyeemenaku ne bakadishindamu kadi basangana ne 
badi anu munkaci mwa dyowa lusenga lwa mudilu. Mûngà 
musangu dyabulu udi ukuleeja cintu kampanda cidiye 

yêyè wamba ne ndipicisha dya kapeepe. Cidi anu mmâyì a 
bakishi cyanaana, ncintu cidi kaciyi anu cya bushuwa to. 
Wêwè mwambe ne uciteeleje neudisangane ukaadi udinowela 
tunyinganyinga pa mutu webe awu. Kumucyuku yêyè awu to, 
wêwè mubadi muswibwe. Itabuuja Yesu utu wafila mâyì a 
mwoyi kudi aba badi ne nzala ne nyoota.

 Dîngà dituku mêmè kupeta mukanda mumfundila ufumina 
kwetu mwikale ungambila ne umwe wa ku baakunyi baanyi 
baa balume uvwa usaama bikole.

 Uvwa ng’Edward, mwakunyaanyi uvwa mundonde 
munyima. Mu bushuwa bwa bwalu ncivwa mwele meeji ne 
disaama divwa ndya dikole to, pa nanku mêmè kwela meeji 
ne ne mvwè anu bîmpè. Kadi diloolo kampanda paanyima 
paa ndambu wa matuku mêmè mwikale ngumukila mu 
cimenga mpicila lwa ku nzubu wa cidiilu wa ferme, mêmè 
kumona dibeji dya mukanda pa meesa. Mêmè kudyambula. 
Bavwa bambamu ne: “Bill, patukila lwa ku mpàtà wa ku 
nord. Mbwalu bwa mushinga mukole be.” Pângààkamanà 
kubala kabeji aku ke mêmè ne mulunda wanyi kampanda 
twêtù kuya lwa ku mpàtà mwine awu. Muntu wa kumpala 
ûngààkatuutakeenà nende uvwa mmulami wa diitu 
mukulumpe wa ku Texas uvwa wenza mudimu mu ferme 
mwine awu. Dyende uvwa Durfy, kadi tuvwa bamwinyike 
dînà ne “Pop.” Uvwa ne kwîsù kubungame paakangambilaye 
ne: “Mwanaanyi Billie, ndi mukutwadile mukenji wa 
dibungama.” Pa dîbà diine adi ke mfumu wa keetu kasumbu 
kulwaye mwaba utuvwa awu. Bôbò kungambila ne mukenji 
ucivwa ufikilaku ku nshinga mwikale wamba bwa lufu lwa 
mwaneetu wa balume.

 Mulunda wanyi munanga, ngâkanji kushaala katanci 
too nciyi mwa kunyungaku to. Civwa ndufu lwa musangu 
wa mbedyambèdì bwa mu dyetu dîkù. Kadi cîndì njinga 
kwamba ncya ne meeji a kumpala akamvwila avwa ngaa 
kumanya ne yêyè ukaavwaku mudilongolole ku lufu 
anyi. Ndi mwenze anu nkudimuka bwa kutuma mêsù ku 

luseke lukwabo lwa mpàtà awu uvwa wa kàlaabi, binsonji 
kadi kuntunkumuka bimpwekela pa matama. Kadi ke 
mêmè kubanga kuvuluka mutuvwa nende twadikuma eku 
twadikuma eku patucivwa bânà bakese ne mushindu mwine 
uvwa maalu matukolele.

 Tuvwa tuya mu kalaasa katuyiku ne kantu kiine kaa 
bushuwa aka kaa kudya to. Bânà baa nkàsà mu bisabaata 
bapatuke pambelu ne tuvwa ne cya kuvwala nkooci 
mikulakaji milamakaja ne mpengele lwa ku nshingu eku bu 
mutuvwa katuyiku tuvwala miteelu to. Ke mêmè kuvuluka 
kabidi dituku dikwabo divwa Maamu mwele ndambu 
wa matala makanga mu kambekeci bwa didya dyetu dya 
mundaamuunya. Katuvwa tudiila kaaba kamwe ne bakwabo 
bânà to. Katuvwa ne mushindu wa kupeta byakudya 
muvwabo bôbò naabi to. Tuvwa misangu yônsò mwa kuditapa 
e kuya lwa pamutu paa kakuna bwa kadiilapu. Ndi mvuluka 
dituku diine ditwakapeta matala makanga adi kadi twêtù 
kwela meeji ne ncya kudya cyebe cya dinoono eci. Pa nanku 
bwa mêmè kutwishiibwa ne mvwa ne cya kupeta wanyi 
ndambu wa matala awu ngâkapàtuka kumpala kwa nkankala, 
mêmè kwangata dyanyi dyanza kumpala kwa mwaneetu awu 
kwangataye wende ndambu.

 Nenku pângààkashààlà mwimane mwaba awu ne mêsù 
matangija ku mpàtà awu uvwa muunya muumishe, ke meeji 
aanyi kuyawu ku bintu byônsò abi, nenku mêmè kudikonka 
ne Nzambi uvwa mumwangateku mumuteeke mu kaaba kîmpè 
menemene anyi. Ke Nzambi kumbiikilaye cyakabidi, kadi 
anu bu pa ciibidilu ke mêmè kwenza mwanyi mwônsò bwa 
kucilwisha.

 Mêmè kudilongolola bwa kwalukila kwetu bwa dijiikiibwa 
dyende. Révérend McKinny wa Port Fulton Church, muntu 
udi bwanyi mêmè anu bu taatu, paakayiishaye diyiisha 
dyende dya ku citalu adi ke kwambaye dîyì dya ne: “Kudi 
mwa kwikala bamwe bantu mwaba ewu badi kabayi bamanye 
Nzambi to, byôbì nanku, mutekemenaayi mpindyewu.”



7

 Kaa, kadi ke mêmè kuupukila nkwasa ûmvwà musombele, 
Nzambi nguvwa wakula naanyi cyakabidi. Mubadi muswibwe, 
paabiikilaye, wâmwitaba.

 Ncyadyakupwaku mwoyi mwakadilabo kudi Taatu wanyi 
ne Maamu bakulakaje bakwate ne bya luse paanyima paa 
dimujiikabo adi to. Mvwa nkeba bwa kwalukila kudi Dîbà 
Dibwelela kadi maamu kunsengeleelaye ne mwende mwônsò 
bwa mêmè kushaala, ke ndekeelu wa byônsò mêmè kwitaba 
bwa kushaala bu mêmè mwa kupeta mudimu. Ntanta 
mukese naka mêmè kupeta mudimu ku Cyapu cya Midimu ya 
Mbulamatadi wa Indiana, kûndì mwangaciibwe ku mudimu 
mpindyewu ewu.

 Paakapitaku bidimu bitwe ku bibidi, mêmè munkaci mwa 
dikenketa ma-compteurs mu ditanda dya ma-compteurs mu 
Cyapu cya Gaz cya mu New Albany, ke gaz kumbwelayi mu 
dyûlù, nenku cyôcì aci kunsaamisha munda mwa mbingu. 
Mêmè kuya kudi bangangabuka bônsò bâmvwà paanyi 
mumanye abo. Nciyi mwa kupetaku diikisha nansha. Mêmè 
kusaama mâyì a mu cifu, majuula kudi bwenzeji bwa gaz ayi. 
Disaama ke kubangadi dyenda dikola misangu yônsò. Kuyabo 
naanyi kudi bangangabuka baa dimanya dya pabwadi baa 
mu Louisville, Kentucky. Ndekeelu wa byônsò bôbò ne civwa 
nkalaalaala, nenku kwambabo ne bivwa bikengela kumpanda. 
Mêmè ncivwa mwa kuciitabuuja to, bwalu ncivwaku ne 
cintu cinsaama lwa mu luseke lwanyi emu to. Bangangabuka 
kwambabo ne kabacivwa kabidi ne cya dingenzela to anu 
bôbò bampande. Ndekeelu wa byônsò ke mêmè kwitaba 
bwa kucyenzabo kadi mwikale nsuminyina bwa kuntwabo 
bwanga bwa dibenga kunsaamisha pa mwine mwaba awu bwa 
ngaamona mwa kwikala mbandila padibo bampanda apu.

 Kaa, kadi ke mêmè kujinga bwa muntu uvwaku mumanye 
Nzambi ikale mungimanyine ku luseke. Mvwa ngitabuuja mu 
disambila kadi ncivwa mumanye mwa kusambila to. Pa nanku 
mwambi wa mu Ekeleeziya wa Kumpala wa Ba-Baptistes 
kuyaye naanyi mu cibambalu cya dipandangana.

 Mbenze anu bangumusha ku meesa awu baya naanyi mu 
bulaalu bwanyi, mêmè kudyumvwa ngenda nteketa ngenda 
nteketa dîbà dyônsò. Mwoyi wanyi ukaavwa kauciyi utuuta 
kabidi bikole to. Mêmè kuumvwa Lufu lungikile. Mweyelu 
wanyi kubanga ukaadi wenda ukeepa dîbà dyônsò. Mêmè 
kumanya ne ngaafiki kundekeelu kwa njila wanyi. Kaa, 
mulunda wanyi, indila’s wănjì ufike pa mwine mwaba awu, 
ke paakuvwila meeji a bintu byàbûngì byûkaadì mwenzenze 
abi. Mvwa mumanye ne kacya ncivwaku munwe mfwanka, 
munwe maala anyi mwikale ne biibidilu kampanda bya 
bukooya to, kadi mvwa mumanye ne ncivwa mudilongolole 
bwa kutuutakeena ne Nzambi wanyi to.

 Mulunda wanyi, wêwè mwikale anu mwena ekeleeziya naka 
wa mmwenekelu wa kwîsùkwîsù wa mukwate mashika ewu, 
neukamanye pawafika kundekeelu ne kwêna mudilongolole to. 
Pa nanku, piikalabi ne ke cyebe cyônsò cyûdì mumanye pa bidi 
bitangila wanyi Nzambi ewu, ndi nkulomba anu mwaba ewu 
bwa uye ku binu ulombe Yesu akupe dilabula adi dya Dilediibwa 
dya cyakabidi, mwakambilaYe Nikodeme mu Yone, nshapita 3, 
kaa, ne ngonga ya disanka’s neidile — Dînà Dyende ditumbe.

 Mu cibambalu cya lupitaadi aci mwakabanga mwenda 
mwenza mîdimà byenze anu bu mu diitu dinene. Mvwa mwa 
kuumvwa cipeepele cituuta mu mabeji, paaci cyumvwika bu 
civwa kule menemene mu diitu. Ukaadiku pàmwăpa mumvwe 
dituuta dya cipeepele cikole ciikale cituuta mu mabeji, ciikale 
cyenda ciseemena cyenda ciseemena mwaba ûdì.

 Mêmè kudyambila mundamunda ne: “Ee, ke lufu lukaadi 
lulwa kungangata elu.” Kaa! Bivwa bikengela musuuka wanyi 
utuutakeene ne Nzambi, ke mêmè kuteeta mwa kusambila 
kadi nciyi anu mumanye mwa kusambila to.

 Cipeepele cyenda ciseemena, cyona cyenda cibanda cyenda 
cibanda. Mabeji adila bu makasa, dyakamwe mêmè muye.

 Kumwekabi dîbà adi bu ne nkaavwa mwalukile mushaale 
cyakabidi mwânà mutekete ku makàsà kutupu, mwimane 

mu kajila aku munshi mwa muci umweumwe awu. Mêmè 
kuumvwa dîyì dimwedimwe dyakamba ne: “Kunu maala 
nansha mfwanka” adi. Ne mabeji âmvwà ngumvwa awu avwa 
amweamwe a bwena akatuutabo kudi cipeepele mu muci awu 
dituku adi.

 Kadi ewu musangu dîyì kwamba ne: “Ndi mukubiikile kadi 
kuyi muswe kuya to.” Kwambululadi nanku musangu mwisâtù.

 Apu nanku mêmè kwamba ne: “Mukalenge, piikalabi 
ne ngwêwè, anyisha ngaalukile pa buloba nenku nênyiishè 
Evanjeeliyo Webe mwimanyine pa misonga ya nzubu ne mu 
masangu a mìsèèsù. Nêngàmbilè bantu bônsò bwa bwalu abu!”

 Paakamana kupita cikeena-kumona eci, mêmè kumona ne 
ncivwaku muumvwe bîmpè bya menemene to. Ngangabuka 
uvwa mumpande awu ucivwa anu mu nzubu amu. Wakalwa 
kuntangila kadi kupapukaye. Uvwa mumweke anu bu 
uvwa wela meeji ne mvwa mwa kwikala mumane kufwa, ke 
kwambaye mwaba awu ne: “Mêmè ewu ncitu muntu utu uya 
mu ekeleeziya to, bûngì bwa bantu bàtù bàntancilà mêmè 
mbunene be, kadi ngajingululu ne Nzambi ngudi musambe 
mwânà wa balume ewu.” Cyakambilaye dîyì adi, ncyêna 
mumanye. Muntu nansha umwe kavwaku mwanji kwamba 
bwalu pa bidi bitangila cyôcì aci to. Bu cikondo aci mêmè 
mwikale mumanye bîndì mumanye mpindyewu ebi, mvwa 
mwa kwikala mujuuke mu bulaalu abu ngenda ngela mbila ya 
Butumbi Bwa Dînà Dyende.

 Paanyima paa ndambu wa matuku ke bôbò kumpa 
dyanyisha dya kwalukila kumbelu kadi mêmè mucǐkàle 
anu nsaama ne mwenzejiibwe bwa kwikala kuvwala binete 
ku mêsù bu mucivwawu amona bitaayitaayi. Mutu uvwa 
unnyungakana pâmvwà nshaala mutangile cintu mutanci.

 Mêmè kupatuka kuya ngenda nkeba bwa kupeta Nzambi. 
Ke mêmè kwenza ngûmuka mu ewu ekeleeziya ngâya mu 
ekeleeziya mukwabo mwikale ntata bwa kupeta mwaba uvwa 
mwa kwikala dibiikila dya ku cyoshelu dya mu mushindu wa 

cyena kale. Cìvwà cyenza dibungama ncya ne ncyakapetaku 
mwaba nansha umwe to. Mvwa ngambamba ne bu mêmè mwa 
kwikala Mwena Kilisto, mvwa mwa kujinga kwikala anu wa 
menemene. Mwambi kampanda wâkangumvwa ngamba dîyì 
adi kwambaye ne: “Mpindyewu wêwè mwanaanyi Billy, neuye 
kule too ne ku Dikolesha dya maalu.” Mvwa anu ngambamba 
ne mêmè mudidinge mupete ntendeleelu, mvwa muswe 
mmuumvwe padiye ulwa apu anu bu mwakamuumvwabo kudi 
bayiidi amu.

 Kaa, Dînà Dyende ditumbe. Mêmè kupeta ntendeleelu 
pashiishe ne nyewu ncidi anu nende, ne ku dikwacisha Dyende 
nêmmulamè tootooto.

 Diloolo kampanda mêmè kuumvwa nzala yàbûngì 
ya Nzambi ne ya dilabula dilelela mu mushindu wa ne 
ngâkapàtuka kuya lwa ku cisaasa cya kale lwa kumfundu 
kwa nzubu ne nâkateeta mwa kusambila. Ncivwa mumanye 
mwa kusambila mu ciine cikondo aci to, ke pa nanku 
mêmè kubanga patupu kwakula Nende anu bu mûndì 
mwa kwakula ne muntu kana yônsò ewu. Dyakamwe 
kulwaku bukênkè mu cisaasa amu, kwenzabu nkuruse, ne 
dîyì kupatukiladi mu nkuruse mwine amu ne kwakuladi 
naanyi mu mwakulu ûmvwà mêmè nciyi mwa kuumvwa 
to. Pashiishe bwôbù kuumuka kuyabu. Mêmè kushaala bu 
mukwacike ku nzembu. Pângààlu kupingana mu mêmè, 
mêmè kusambila kabidi ne: “Mukalenge, piikalabi ne 
ngwêwè, swaku walukile cyakabidi wakule naanyi.” Mvwa 
mbala Bible wanyi kubangila anu pâmvwà kumbelu ku 
cipatukidi cya mu lupitaadi, nenku nkaavwa mubale mu 
Yone 4 ne: “Bananga, kanwitabuuji nyuma yônsò cyanaana 
to, kadi nuyiteete nê nya kudi Nzambi.”

 Mvwa mumanye ne nyuma kampanda wakammwenekela, 
nenku pângààsambìdì yêyè kummwenekela cyakabidi. Nenku 
kungenzekalabi anu bu ne mbanguumushe bujitu bwa livres 
de poids binunu bibidi [kìlô 454] mu musuuka wanyi. Mêmè 

kutupika kwimanyina kuulu kadi kuvukuta lubilu too ne 
kwetu kumbelu, biine abi byenze anu bu ne mvwa nyeema 
lubilu mwikale ngendela mu lupeepe.

 Maamu kunkonkaye ne: “Bill, cidi cikwenzekele 
ncinganyi?” Mêmè kumwandamuna ne: “Ncyêna mumanye 
to, kadi bushuwa budi ne ndi ndyumvwa bîmpè ne 
mupeepele.” Ncicivwa mwa kushaala kabidi mu nzubu amu 
to. Bivwa bikengela anu kupatuka kuya ngenda nyeemakana 
mbilu.

 Ke mêmè kumanya mwaba awu ne Nzambi Yêyè muswe 
bwa mêmè kuyiisha, uvwa mwa kungondopa, pa nanku 
mêmè kuya ku ekeleeziya kampanda kuvwabo biitabuuja 
dilaabangana dya maanyi, ke mêmè kwondopiibwa anu pa 
cibanza. Ke mêmè kumona mwaba awu ne bayiidi bavwa ne 
cintu kampanda cidi ciibûngì cya bambi leelu ewu kabayi 
naaci nansha. Bayiidi baakabatiijiibwa ne Nyuma Mwîmpè ne 
pa nanku bavwa mwa kwondopa babeedi ne kwenza bishima 
bya bukole mu Dînà Dyende. Pa nanku mêmè kubanga 
kusambila bwa dibatiiza dya Nyuma Mwîmpè ne mêmè 
kudipeta.

 Dîngà dituku paanyima paa ngondo mitwe ku 
isambombo, Nzambi kumpaye dijinga dya mwoyi wanyi. 
Yêyè kwakula naanyi munda mwa bukênkè bunene mwikale 
ungambila bwa kuya kayiisha ne kasambidila babeedi ne 
Yêyè mwikale mwa kubondopa nansha disaama dyabo 
diikale dya bishi. Mêmè kubanga kuyiisha ne kwenza 
cyakangambilaYe bwa kwenza aci. Kaa, mulunda wanyi, 
ncyêna mwa kubanga dikulondela byônsò bidi byenzeke 
to: Mêsù a bampofo mmatabale. Balema mbende, kansere 
yàbûngì mmyondopiibwe ne bishima bya mishindu yônsò 
mbyenjiibwe.

 Dîngà dituku kunshi kwa mùsèèsù wa Spring Street, mu 
Jeffersonville, Indiana, paanyima paa ditabuluja dya mbingu 
ibidi, mvwa munkaci mwa kubatiiza bantu 130. Divwa 

dituku dya luuya lukole dya ngondo wa mwandamukulu, 
nenku pavwa bantu batwe ku binunu bisatu mwaba awu. 
Nkaavwa anu ne mbatiize muntu wa 17, ke dyakamwe mêmè 
kuumvwa cyakabidi kaadîyì katekete menemene aku kamba 
ne: “Banduluka.” Kuulu kuvwa kwenze mùtù cyamu cya 
kabanda mu dituku adi dya luuya lukole dya ngondo wa 
mwandamukulu. Katuvwa bapeteku mvula nansha wa kânà 
to kukaavwa mbingu mitwe ku isatu. Mêmè kuumvwa kabidi 
dîyì adi, nenku musangu mwisâtù ewu kwambadi kabidi ne: 
“Banduluka.”

 Mêmè kubanduluka kadi kulwaku mutooto munene 
ubalakana uumukila muulu, ûnkaavwà mumonemone 
misangu yàbûngì kumpala kadi nciyiku munwămbìlebù 
to. Misangu yàbûngì nkaadi mwambilembile bantu mùtù 
mutooto awu umweka kadi biikale anu bafwa mu tuseku 
bamba ne: “Bill, aci wêwè’s ngudi udifwanyikijilaci. Anyi 
pàmwăpa uvwa uloota.” Kadi Nzambi atumbe, bwa ewu 
musangu Yêyè kudileejaYe mumweneke ku mêsù a bantu 
bônsò, bwalu mutooto awu wakapwekelela panshi menemene 
mwaba ûmvwà awu mu mushindu wa ne ngâkapanga ne 
mwa kwakula. Paanyima paa ndambu wa tusunsukila twa 
dîbà tumane kupita, mêmè kwela lubila lukole ne bantu 
bààbûngì kubandulukabo e kumonabo mutooto awu anu 
kumutu kwanyi menemene. Bamwe kufwabo cipuuka 
pavwa bakwabo beela mbila ne bakwabo bavukuta mbilu 
baya. Pashiishe mutooto kwalukilawu muulu, ne kaaba 
kaakuumukawu kavwa kaa cipaapu cya makàsà matwe 
ku asambombo mu nseke yônsò, nenku kaaba kiine aku 
kushaalaku kanyungakanangana ne kavwanduluka byenze 
bu ne mmavwala atuuta. Kwakenzeka kaaba kiine aku 
kaaditutu kakese katooke, ne mutooto awu wakaangaciibwa 
mu kaaditutu kakese aku.

 Mubadi muswibwe, bu mêmè anu ne kaaba mu kakanda 
aka bwa kukulondela bintu byàbûngì bidi byenzeke, 
mushindu wakiibakiibwa tabernacle wetu, ne bûngì 



13

bwa matabuluja a bukole atudi benze. Bantu mbalwe 
bafumina kuleekule ne pabwîpì bwa kwondopiibwabo. Kadi 
nebikengele ngěnzè bwa kakanda aka kiikale kakesee bwa 
kaasumbishiibwaku ku mushinga mukese ne kaamona mwa 
kufika kudi bantu bônsò. Bintu ebi mbwa kukufikisha ku 
dimanya ne Yesu Kilisto ucidi anu umweumwe awu wa bwena 
uvwaku makeelela ne leelu ne neikale nanku too ne kashidi, 
ne bwa wamona mwa kumwitabuuja bwa wasungidiibwa. 
Pawikala ne mushindu, dîbà dyônsò diikala matabuluja etu 
pabwîpì ne mwaba ûdì, swaku uyemu.

MAJAADIKI

 Mpindyewu mu mabeji adi alonda aa neusangane ndambu 
wa majaadiki adibo badifidile kudi Bantu badi bondopiibwe 
mu amwe a ku masangisha etu.

 Mêmè ewu mvwa mu lupitaadi lwa mu New Albany, 
Indiana, pângààkuumvwà baakula bwa Mwaneetu Branham. 
Bavwa bantuute ku mashinyi. Mbadi yanyi pabwîpì ne yônsò 
ivwa micibuke. Nyima munkoyoboke. Mêmè kwikala mubeedi 
wa kayi ditekemena nansha, bwa bidi bitangila dikwacisha 
dya ku baamunganga.

 Mwaneetu Branham kunsambidilaye, ne anu mwaba awu 
mbadi yanyi kwalukilayi pa kaaba kaayi, ne nyima wanyi 
kabidi. Ngangabuka kayi mwa kubyumvwaku nansha. Mêmè 
kujuuka, kuvwala bilàmbà, kwalukila kumbelu, kuya ne ku 
mudimu.

 Nzambi atumbe bwa Bukole Bwende bwa Dyondopa.

William H. Merrill, 1034 Clark St., New Albany, Indiana.

 Mêmè mvwa mucibukile panshi kukaavwa bidimu 
byàbûngì. Nkaavwa anu mu bulaalu kukaavwa ntanta. Mikolo 
yanyi ivwa midikoke nciyiku mwa kwenda to. Ngangabuka 
kwambaye ne ncivwaku mwa kwendela kuulu to. Mêmè 
kuumvwa baakula bwa Mwaneetu Branham ne muvwa 
Nzambi wandamuna ku masambila ende. Pa nanku mêmè 
kumubiikidisha. Yêyè ne nsongalume mukwabo, dyende 
DeArk, bôbò kulwa kunsambidila. Anu mwaba awu ke mikolo 
yanyi kwondopiibwayi. Mêmè kupeta mwa kwendela kuulu. 
Ncicidi ngendela kuulu. Bwalu ebu mbwenzeke kukaadi bidimu 
binaayi.

 Ndi ntumbisha Nzambi bwa Bukole Bwende bwa dikema.

Mandamu Mary Der Ohanion, 
2223 E. Oak St., New Albany, Indiana.

Kudi ewu udi mwa Kwangata bwalu ebu bu bwende yêyè:

 Mvwa mucibukile panshi kukaavwa ntanta mule. Mikolo 
yanyi ivwa micibuke ne ncicivwaku mwa kwendela kabidi 
kuulu to. Aci mbilondeshile dîyì dya Ngangabuka. Mwanaanyi 
wa balume kumpuusaye too ne ku disangisha divwa 
Mwaneetu Bill wenza, mu kakalu kaanyi kaa balema. Diloolo 
adi mêmè kumona muntu mwendè uvwaku kayi mwendè 
to munda mwa bidimu 18. Mêmè kumona kabidi muntu 
mupetulule lumono lwende ne wendakana mu ekeleeziya 
amu kayi ne muntu umulombola to. Uvwa mpofo kukaavwa 
bidimu 40 ne bakwabo bààbûngì, bantu bacibukile panshi 
ne masaama a mishindu yônsò mondopiibwe diloolo adi. 
Nanku paakafika dyanyi dîbà dya kunsambidilabo, mvwa ne 
diitabuuja dya kwitabuuja Yesu, ne Yêyè uvwa umweumwe 
awu makeelela, leelu, too ne kashidi. Ke Mwaneetu Bill 
kunsambidilaye, kunkwataye ku cyanza wamba ne: “Mu Dînà 
dya Yesu — enda.”

 Mêmè kuumvwa bukole bwa Nzambi bulwa pambidi paanyi. 
Mikolo yanyi ivwa mitadika kumpala kwanyi ayi kutwayi 
panshi ne mêmè kubanga kwenda, ngenda ntumbisha Nzambi, 
mêmè kulekela kakalu kaanyi kakulukulu kaa balema aku, 
kwenda too ne kwanyi kumbelu kuvwa ntanta wa upita mìsèèsu 
yàbûngì.

Mandamu T. Hargrove, 149 Spring St., Jeffersonville, Indiana.

 Mêmè ewu bakaavwa bandekele bwa mêmè kudifwila 
ne kansere kukaavwa bidimu bibidi. Nkaavwa mumanye 
Mwaneetu Bill kukaavwa bidimu. Mvwa mumumanye bu 
muntu wa maalu malulame ne nkaavwaku mubwelebwele mu 

àbûngì a ku masangisha ende. Nzambi mwikale umubenesha 
ne wenza nende bishima byàbûngì, byàbûngì be. Ke mêmè 
kumubiikidisha bwa kunsambidilaye. Ke kansere kaanyi 
kujiminaku.
 Ncicidi anu ne disanka, ntumbisha ne nsakidila Nzambi.

Mandamu L. Stinner, Missouri Ave., Jeffersonville, Indiana.

 Mêmè ewu bakaavwa bandekele kudi ngangabuka wetu wa 
dîkù, munshiile anu ndambu wa mêbà naka bwa kwikala ne 
mwoyi. Mvwa nsaama kansere kukaavwa bidimu bisatu.

 Muntu mukwabo dînà dyende Wiseheart kungambilaye 
bwa Mwaneetu Bill. Bôbò kulwa ku mashinyi ntanta wa 
miles 35 [kilomeeta 56] benda bapicila mu nêjè ne mabwe 
a mashika bwa kufikabo mwaba ûmvwà awu. Cikondo 
cyakafikabo mwaba awu, ndambu wa balunda ne bânà 
beetu bavwa badisangishe bwa kummonabo bwa musangu 
wabo wa ndekeelu. Bânà baanyi baa bakaji bakaavwa 
basumbe bilàmbà bya kunjingilabo mwǒmò pa kunjiikabo. 
Nkaavwa mwine anu mujimije lungenyi paakafika 
Mwaneetu Bill mwaba awu. Yêyè kulomba bwa bavwa 
kabayi beena kwitabuuja bônsò kupatukabo mu cibambalu 
amu. Pashiishe yêyè kutwa binu e kunsambidilaye. 
Mêmè kuumvwa bukole bwa Nzambi pambidi paanyi 
paakatentekaye cyanza cyende mu cyanyi mêmè, nenku 
dyakamwe mêmè kuumvwa kansere kaanyi aku kaye.

 Mêmè kujuuka kwimanyina kuulu mwikale ntumbisha 
Nzambi bwa bukole Bwende. Mbyenzeke kukaadi bidimu 
binaayi ne ncicyena kabidi ne kansere to kuumukila anu 
piine apu.

 Nzambi atumbe bwa Bwîmpè Bwende.

Mandamu Sarah Hoyse, Middletown, Indiana.

 Mêmè ewu mvwa mucibukile panshi kuumukila anu 
kacya bandela. Ncivwaku mwa kwendela kuulu anyi kwenza 
mudimu ne byanza byanyi anyi ne maboko aanyi to. Mêmè 
kuumvwa bamba bwa mwaba uvwa Mwaneetu Bill wenzela 
disangisha dya dyondopa divwa dikemeshangana. Mêmè 
kuyamu ne kumona bintu bya bikemesha byàbûngì byenjiibwe 
ku diitabuuja mu dînà dya Yesu ne ku ditentekelangana dya 
byanza.

 Mwaneetu Bill kunsambidilaye, pashiishe kushaalaye 
kacya wantangila buludi mu mêsù ne kwambaye ne: “Mu 
Dînà dya Yesu, enda.” Mêmè kuumvwa bukole bwa Nzambi 
bulwa pambidi paanyi. Mêmè kutumikila, nenku wanyi paanyi 
musangu wa madyatambalà wa kacya bandela mêmè kubanga 
kwendela kuulu. Mvwa ne bidimu 35.

 Nzambi’s udi wenza bintu bidi bikemeshangana mu 
matuku aa a ndekeelu.

 Dînà Dyende ditumbe kashidi.

 Kânà keetu katekete kaa bakaji, Betty, kavwa kasaama 
kukaavwa ngondo isatu. Tuvwa ne bangangabuka babidi 
bamanya bîmpè mu cimenga amu, kadi pa kutangila, kabavwa 
ne mushindu wa kwangula ciledi cya disaama to. Tukaavwa 
kabidi balombe bambi baa dipòkò baa mu cimenga ne baa eku 
ne eku kwa ditunga bwa kumusambidilabo. Yêyè ke kwenza 
disaama dyenda dikola anu kukola. Pashiishe twêtù kutuma 
muntu ku Jeffersonville, Indiana, bwa kubiikidisha muntu 
dînà dyende Rév. Wm. Branham, utu ne dipà dya dyondopa 
dya kudi Nzambi. Mwaneetu Bill, bu mutubo bamubiikila, 
kulwaye kutudi dyakamwe. Paanyima paa mêbà a kusambila, 
yêyè kubwela ne kutwambilaye muvwa Mukalenge mumuleeje 
cikeena-kumona pa bivwa bitangila cya dyenza bwa ka-
Betty keetu aku. Kakaavwa kashaale anu dikoba dilamate ku 
mifuba ne kiikale kazakalala dîbà dyônsò byenze bu tuneke 
twa tuzakaja mubidi. Mwaneetu Bill kutukonkaye ne tuvwa 

mwa kwitabuuja Nzambi ne kutumikila civwaYe mwambe 
bwa kwenza. Paanyima paa yêyè mumane kusambila ne 
musoke dînà dya Yesu pambidi pende, kânà keetu kaa bakaji 
aku kwondopiibwaku anu mwaba awu. Mbyenzeke kukaadi 
ngondo mitwe ku 10. Ka-Betty keetu aku kakaadi mpindyewu 
ne mubidi tumatuma ne nkadyunde kapate anu bu lunyimu. 
Nêngììkalè ne disanka dya kufundila ewu yônsò wâjinga kwela 
lukonko pa dyondopiibwa dyende, anyi pa dyônsò dya bantu 
baakondopiibwa mu ditabuluja dyakenza Mwaneetu Branham 
muneemu mu St. Louis mu 1945.

 Dyondopiibwa dyakenzeka mu Ditabuluja dya mu St. 
Louis didi disanganyiibwa mu kakanda kadi ne cyena bwalu 
ne: “Cikeena-Kumona Cya Mu Dyulu,” kaa Mwaneetu 
Branham. Ikala mutwishiibwe bwa ne neukabale.

Rév. Robert Daugherty, 2009 Gano Ave., St. Louis, Mo.

 KUDI EWU UDI MWA KWANGATA BWALU EBU BU 
BWENDE YÊYÈ:

 Mvwa mu bulaalu kacya ngela cyâdì muulu kukaavwa 
bidimu 8 ne ngondo 9 mwikale ne disaama dya cyâdì, ne 
bangangabuka bakaavwa bandekele. Bikaavwa bwalu 
bukole bwa mêmè kwikala ne 50 livres de poids [kìlô 23] 
ne byôbì biine bikaavwa bimweke anu bu ne ditekemena 
dyônsò dikaavwa diye. Nenku ke Révérend Wm. Branham, 
muumukile ku Jeffersonville, Indiana, ku ntanta wa 35 miles 
[kilomeeta 56] ne kwetu kumbelu, bilondeshile cikeena-
kumona civwaye mumone cya kânà kaa mukooko bakakwate 
mu cipeela kiikale kadila kateela “Milltown” (Ke mwaba 
mene ûndì mêmè musombele). Mwaneetu Branham kavwaku 
mwanji kufika muneemu emu kacya anyi bamumanyeku kudi 
muntu wa muneemu emu to. Paabwediye, kuntentekelaye 
byanza ne kunsambidilaye, usoka dînà dya Mukalenge wetu 
munanga Yesu pambidi paanyi. Ke kwenzabi anu bu ne Cintu 
kampanda cyakankwata, nenku mêmè kujuuka dyakamwe 

mwikale ngela Nzambi twasakidila bwa bukole Bwende bwa 
dyondopa. Mêmè kupatuka pambelu bwa wanyi musangu 
wa madyatambalà kukaavwa bidimu 8, pashiishe mêmè 
kubatiijiibwa mu musulu, mu dînà dya Yesu Kilisto. Nkaadi 
mpindyewu mwimbi wa cisanji cya piànô mu ekeleeziya 
wa Ba-Baptistes muneemu emu. Kudi bintu byàbûngì be 
bidi byenzeke anu kubangila ku dyondopiibwa dinene edi. 
Ncyêna ne kaaba kaa kubifunda byônsò mu bujaadiki ebu 
nansha. Muntu yônsò wâlengeleela dyondopa dyanyi awu 
nêmmulondèlè byônsò nkòòng ne disanka dyônsò.

Georgia Carter, Milltown, Indiana.

 KUDI EWU UDI MWA KWANGATA BWALU EBU BU 
BWENDE YÊYÈ:

 Bavwa bampande kadi mêmè kupeta kansere kadivunge 
kubangila ku dimpanda diine adi. Ngâkenza mwanyi mwônsò 
mûmvwà paanyi mumanye mwa kwenza bwa kupetulula 
bukole bwa mubidi, kadi kupangila. Mukajaanyi uvwa pende 
usaama kadi ke twêtù kuumvwa baakula bwa Mwaneetu 
Branham ne mushindu uvwa Nzambi ukwata nende mudimu 
mu dyondopa dya babeedi. Twêtù kuya kwende kumbelu 
mu mapingaja a mu dyalumingu kampanda nanku awu 
kukaadi ngondo mitwe ku isambombo, nenku patwafiki 
twêtù kusangana bakwabo bavwa bavwile paabo mwaba 
awu anu bwalu bumwebumwe abu, biikale bondopiibwe. 
Pashiishe twêtù kuyiikilangana ne Mwaneetu Branham 
kumukonka ne kuvwaku cintu kampanda civwaye mwa 
kutwenzela. Twêtù kumwambila mutuvwa Beena Katolike 
kadi kutwambilaye ne dyondopa dya kudi Nzambi nditeekela 
bônsò badi mwa kwitabuuja. Ke yêyè kukokaye ntema yetu ku 
inăbànzà kampanda Mwena Katolike wâkapetulula lumono 
lwende bu mwakalombaye Nzambi bwa kumukwacisha, 
nenku mpindyewu ukaadi ubala tuumyaku tunciin twa 
ku cyamu. Uvwa mpofo wa dikema mu mushindu wa 

ne bavwa bamufikishe kwa Mwaneetu Branham biikale 
benda bamulombola. Pashiishe mêmè ne mukajaanyi 
kutusambidilabo nenku twêtù bônsò babidi kwondopiibwa. 
Kansere kaanyi kujiminaku! Tudi mpindyewu ne disanka 
dinene ne bukole bwa mubidi ne mu dinda dyônsò ntu njuuka 
mu bulaalu nsambidila Mwaneetu Branham ne mudimu 
wende wa Nzambi munda mwa mêbà asatu. Ntu ne mudimu 
wa kulongolola nzembu muneemu mu cimenga cyetu emu ne 
mu dinda dyônsò dya dyalumingu tutu tutuukila mu misà ya 
pacyacya ne pashiishe tusumpakana bwa kuya dyamwamwa 
dya cilamba batangile ku Branham Tabernacle. Tutu kabidi 
tuya mu masangisha a diloolo ne mu disangisha dya milombo 
dya mu diisâtù diloolo. Tukaadi mu byetu anu bu ne tukaadi 
basombele mu buloba bupyabupya. Nêngàndamunè ne 
disanka dyônsò ku mukanda kana wônsò udi muntu mwa 
kufunda bwa kukonka bwa kumanya pa bidi bitangila 
dyondopiibwa dyanyi.

Louis H. Head, 417 Garnet Court, Louisville, Kentucky.

 Ndi muswe nsakidileku bwanyi paanyi bujaadiki bwa 
butumbi bwa Nzambi pa bidi bitangila dyondopa dya 
kudi Nzambi. Kukaavwa bidimu bitwe ku bisatu kûmvwà 
ntacishiibwa ne mandangà, avwa enda anu atangalaka ne 
enda alwa bibi bya menemene, too ne paalu pamutu paa 
byanza byanyi ebi ne nsongo ya makàsà kushaala bikudì 
bishile. Bikaavwa byûle bilangakanangane bibi be biikale 
binkuyila bikole bya dikema. Mu matuku 11 a ngondo mwinâyì, 
cidimu cya 1945, Mwaneetu Branham kundaabaye maanyi 
ne kuntentekelaye byanza mu dinsambidila, kadi pamutu 
paa mêmè kuumvwa bîmpè, kadi mêmè kutungunuka anu 
ne kusaama bya bibi, kadi bu mûmvwà ndaaba bwanga bwa 
mafuta pa byanza ne pa makàsà, ke mêmè kwela meeji ne 
pàmwăpa ke civwa cyenza ne ncyondopiibu to. Pa nanku 
mêmè kwangata dipangadika dya kwimanyika dyangata 
manga ônsò a baamunganga bwa mêmè kushiya bwalu 

bwanyi abu bwônsò nkòòng anu mu byanza bya Mukalenge. 
Mu matuku 10 a ngondo mwisambombo, Mwaneetu 
Branham ne Mwaneetu Seward kunsambidilabo cyakabidi 
kadi Mukalenge kungondopaye. Dînà Dyende dya cijila 
ditumbishiibwe! Musangu kampanda kumpala Mwaneetu 
Branham wakandaaba maanyi bwa makàsà mûle. Makàsà 
avwa ankuyila mu mushindu wa ne civwa ndidikengesha 
pâmvwà ngenda. Kadi kubangila anu ku dindaaba dya maanyi 
adi, makàsà aanyi kukolakanawu, ne leelu ewu nkaadi mwa 
kwenda ntanta mule mwikale ngumvwa kusaama kwa makàsà 
aku kushaadile ku mushindu uvwabi binsaama pâmvwà 
mwa kwenda anu ntanta wa mìsèèsù ibidi cyanaana kumpala 
kwa dindaaba dya maanyi. Nenku ndi njinga kusakidila ne 
eci kî ndilabula dyanyi dya kumpala dya dyondopiibwa dya 
kudi Nzambi to. Kukaadi bidimu makumi abidi ne cimwe, 
ngâkaya mu disangisha divwabo balombola kudi Rév. C. H. 
Erickson mu Colombus, Indiana. Bakwabo baakondopiibwa 
ku masaama mashiileshiilangane kadi bu mûmvwà mêmè 
musaame disaama dibi menemene dya dipyakakana dya njila 
wa mweyelu kukaavwa ntanta mule ne mwikale ne cyûjà 
lwa pa dîsù dyanyi dya dyabalume apa mu mushindu wa ne 
cyakajibakaja ne citupa cya dîsù (ne civwa mwa kwikala 
cimfofomije pavwa matuku mwa kupita), mêmè paanyi, mêmè 
kulomba Mukalenge bwa kungondopaye, ke Yêyè kungondopa. 
Ncyakatacishiibwaku kabidi ne disaama nansha dimwe to. 
Ngâkapeta dibenesha diine edi mwikale musombele mu nkwasa 
ûmvwà awu, bu muvwabi ne ncivwa mulombe masambila a 
Rév. Erickson nansha. Ndi mudimwenemwene dyondopa ne 
mumvuumvwe ne mubalebale majaadiki a bakwabo. Kukaadi 
bidimu bitwe ku bibidi kûmvwà mpicila kumbelu kampanda 
pabwîpì ne Prospect, Kentucky. Mwânà wa mu diboko 
mukwabo mukese, mwikale usaama, bavwa bamulaadike mu 
mààtèlâ a bisoosa mu lubanza, nenku mamwěndè kungambilaye 
ne ukaavwa ne ngondo mipite pa inaayi ne uvwa anu usaama 
munda mwa matuku ende miine makese awu. Kavwa kanyaane 
bikole be ne kakavwaku mwa kudya byakudya kakayi kasàme 

bikole bwa kusaama aku to. Dyalumingu dyakalonda mêmè 
kwambila Mwaneetu Branham bwalu bwa kânà aku. Yêyè 
pamwe ne disangisha kusambidilabo Mwânà wa mu diboko 
awu, ne paakapita ndambu wa mbingu ke mêmè kupicila kabidi 
kumbelu aku ne kukonka muvwa mwânà wa mu diboko awu 
mulaadile. Ukaavwa wenda uumvwa bîmpè ne mwikale wenda 
wela bujitu. Mêmè kubwelela mu nzubu bwa mmumone, uvwa 
munkaci mwa kudya byakudya kabidi mwikale ubidya ne 
disanka dya dikema. Batu bafunde bamba ne, Taatu wetu wa 
mu Dyulu mmupe Mwanende Yesu Kilisto bukookeshi bwônsò 
mu dyulu ne pa buloba, kabidi mmuMupe dînà didi kumutu 
kwa dînà dyônsò, ne Peetelo wakamba ne mu dînà Dyende, 
ku diitabuuja mu dînà Dyende, mmwakondopiibwa muntu 
mulema awu ku Ciibi cya Ntempelo. Mmu dînà dimwedimwe 
dya butumbi adi mudi maalu a kukema aa menjiibwe leelu ewu. 
Ne patudi twondopiibwa ku disambila dya diitabuuja, kacyena 
anu aci nkaayaaci dibenesha ditudi tupeta nansha, kadi cidi 
cyenda ne ditwishiibwa dya dilekediibwa dya mpekaatu. 
Yakobo 5.15.

 Ndi nsakidila Nzambi bwa mutudi pa buloba ebu bwa 
cimvundu leelu ewu, ne bantu bu mudi Mwaneetu Branham, 
Erickson, John Sproul ne bakwabo badi Nyuma mupe 
dipà dya dyondopa dya kudi Nzambi. Yesu Kilisto udi 
umweumweu awu makeelela, leelu too ne kashidi. Ne Yêyè 
mwine udi ne bukole ne diswa dya kutwondopa anu muvwaye 
naabi pavwaYe uyiisha Evanjeeliyo wa Bukalenge ne wondopa 
bantu kukaadi bidimu cinunu ne nkama citeema. Ngâkamòna 
Joan Gray, Mwânà mukese wa mu diboko uvwa usaama 
awu, mu matuku 26 a ngondo wa mwandamukulu. Ukaadi 
mpindyewu ne ngondo mipite pa 27 ne mwikale ne bukole bwa 
mubidi anu bu pa kânà kakulu.

 Wenu mu Kilisto Yesu,

G.W. Jones, 705 E. Maple St., Jeffersonville, Indiana.

 Balunda baanyi bananga, kudi bakwabo badi bondopiibwe 
ne biikale ne dijinga dya kufila bujaadiki bwabo bu bantu 
badi badimwene bukole bwa Nzambi kadi katwena ne kaaba 
kaa kubifundila bwa mpindyewu ewu mu kakanda kakese 
aka to. Majaadiki adi mafidiibwe aa mbwa kunukolesha ku 
mwoyi bwa nwênù kwitabuuja Yesu Kilisto ne kumumanya bu 
Musungidi ne Mwondopi wenu.

 Bààbûngì bàtù babalabala Bible, bàtu bamba ne: 
“Ngîkalapù ne mwoyi mu cikondo cya Bible’s we, nunku’s 
ndi muye kudi Yesu ne Yêyè munkwacishe.” Mulunda wanyi, 
nyêyè ewu apa leelu ewu bwa kukukwacisha, anu umweumwe 
awu muvwaye mu dituku diine adi. Wêwè itabuuja anu 
Nyuma Mwîmpè cyanaana, Yêyè ngudi Ntemu wa Yesu. Bu 
wêwè mwa kuswa, anu mwaba ûdì awu, mwitabuuje Yêyè, 
nenku newondopiibwe.

DIYIISHA

 Kubala kwetu kudi kusanganyiibwa mu Yeshaayi, 53.5.

 “Baakamutapa mputa bwa kushipa kwetu kwa mikenji, 
baakamuzaaza bwa bubi bwetu. Dinyooka dya ditalala 
dyetu dyakapona pambidi Pende, ne ku mibundabunda 
yende tudi bondopiibwe.”

 Mpindyewu mulunda wanyi, Bible udi wamba ne: “Ku 
mibundabunda Yende tudi bondopiibwe.” Nenku netwitabe 
ne tucidi anu ne difwidiibwa dya luse ku mpekaatu yetu ku 
dyela dya mashi Ende panshi, nansha citudi benze ciikale 
cinyi. Mbwa cinyi? Mbwalu civwa mu difuta dya cibawu, 
mûdì wamba. Mibundabunda Yende bwa Dyondopiibwa 
kayivwa paayi mu difuta dya cibawu adi anyi? Nenku piikala 
difuta dya cibawu bwa dyondopa dikaadi dijimije bukole 
bwadi, nanku’s wêwè udi mu mpekaatu yebe; bwalu, difuta 
dya cibawu cya mpekaatu yebe dyakenjiibwa kudi Mashi 
amweamwe awu mafumine kudi muntu umweumwe awu 
pa kaaba kamwekamwe aku, pa dîbà dimwedimwe adi, mu 
dituku dimwedimwe adi.

 Nenku nebikengele bwa wêwè kwamba ne bidi byenza 
mudimu cyapamwe anyi kabyena bifila cipeta to.

 To, mulunda wanyi, udi witabuuja Yesu bwa 
dyondopiibwa dyebe anu mushindu umweumwe ûdì 
umwitabuuja bwa mpekaatu yebe awu, apu kaayi difuta 
dya cibawu nedifile cipeta cimwecimwe aci. Nedikwenzele 
mudimu mu mishindu yônsò ibidi, pawitabuuja ne 
dyakenjiibwa bwebe wêwè mu dituku edi anu bu 
mwakenjiibwadi bwa baa mu dituku dyadya.

 Bidi menemene anu bu mûdì mwa kupweka ku musulu 
bwa kusabuka ku cilalu, umona bakwabo biikale basabuka, 
kadi wêwè kwêna mwa kusabuka bwa cinyi? Wêwè kwêna 

uya kudi kapiteene wa majuwa bwa kumukonka ne majuwa 
awu neăsè lwendu anyi kaàkwasa lwendu nansha. Futa wêwè 
anu mushinga webe wa lwendu, banda mwǒmò usombe. Abu 
mbwalu bwa mwendeshi bwa kukusabulaye pa musulu awu.

 Mmushindu umweumwe ne Dyondopiibwa dya kudi 
Nzambi, udi umona bakwabo bondopiibwa, ne wêwè peebe’s 
udi anu mwa kwondopiibwa. Nda wêwè anu kudi Yesu. 
Mushinga wa lwendu bwa bwalu ebu ndiitabuuja, nenku 
bwalu mbwa Yesu bwa kukumona ukaadi dyamwamwa.

 Kaa, mwaneetu wa balume ne mwaneetu wa bakaji, 
mwitabuuja Yêyè, newondopiibwe anu peebe. Dituku dya 
Bishima kî ndipite to, bwa aba badi biitabuuja kî ndipite to.

 Cintu cya kumpala cinudi nwenza ncinyi panudi 
nulongolola bwa kwenza pique-nique? Nudi nwangata kabala-
matuku keetu kaa baamaamu baa kale aku, nutangila bwa 
kumona ne diine dituku adi kabala-matuku kadi kamba 
ne mvula neamate anyi kuulu nekwikale kwîmpè. Nenku 
nenusanke piikalaku kamba ne kuulu nekwikale kwîmpè. Apu 
kaayi nenwămbè ne: “Netulongolole pique-nique dituku adi.” 
Nenusumbe byakudya byenu byônsò ne nenudilongolole ku 
lwendu lwenu lwa dikacyonkomoka alu anu bwalu kabala-
matuku nkambe ne kuulu nekwikale “kwîmpè.”

 Kaa, mwaneetu wa balume ne mwaneetu wa bakaji, nyawu 
uteeka diitabuuja bûngì nanku awu mu kabala-matuku, bwa 
cinyi kwênàku mwa kwitabuuja Dîyì dya Nzambi? Wavuluka 
ne Nzambi utu misangu yônsò anu ne bamwe badi biitabuuja, 
bwa cinyi kwêna muswe kwikalaku umwe wabo mpindyewu 
ewu? Bala Maako 16 umone ne dîyì dituma dya ndekeelu 
dyakapabo ekeleeziya divwa mbwa kwondopa babeedi. 
Yêyè wakamba ne: “Nenku bimanyinu ebi nebifile aba badi 
biitabuuja.”

 Ekeleezia wenu yêyè wamba ne badi biitabuuja kadi 
bimanyinu kabiyi bibafila to, nanku bilondeshile Dîyì dya 
Nzambi kabeena biitabuuja nansha.

 Ebeja muntu leelu ewu bwa kumanya ne cimanyinu 
cîmpè cya mwena kwitabuuja ncinyi ne yêyè neakufunkwine 
muntu kampanda udi udya bîmpè ne unwa bîmpè ne uvwala 
mvwadilu wa kapelu. Muntu kampanda utu wela mfranga 
dintamfu mu dilongo didibo basangishila milambu. Kaa, 
mulunda wanyi, bamwe baa kudibo kabeena bamanye nansha 
Nzambi to, anu mudi Hottentôt kayi mumanye mwanu 
wa Beena Ejipitu udi ulonda bwalu bwa mafuku cinunu ne 
bumwe, ne bamwe biine baa kudibo mbamanyi bapiluluke 
bajikijile kabidi tulaasa mu ma-seminere. Kadi kabyena 
bikengela bwa wêwè kwikala mumanyi mupiluluke bwa 
wêwè kumanya Nzambi nansha. Kadi bushuwa bidi bikengela 
wěnzè kupita bààbûngì baa kudibo, bikengela witabuuje ne 
wêwè mene mwitabuuje, bimanyinu bya mu Maako 16.17-18 
nebikufile bu mwakamba Yesu.

 Wavuluka bwa ne Maako 16 udi wamba bwa kuyiisha 
Evanjeeliyo kudi cifukiibwa cyônsò. Wêwè udi mwa 
kwamba ne: “Mwaneetu Branham, Evanjeeliyo ncinyi, bwa 
twamona mwa kumanya ne tudi nende anyi katwena nende. 
N’Dîyì anyi?”

 Pôlò wakamba ne Evanjeliyo udi ulwa kutudi kakuyi anu 
mu dîyì nkaayaadi nansha kadi mu Bukole ne Dileeja patooke 
dya Nyuma Mwîmpè. Nenku kabyena bikengelaku bwa wikale 
ne Bukole bwa Nyuma Mwîmpè bwa wêwè kuleeja patooke 
bimanyinu biine bya Maako 16 abi anyi?

 Buulula pamwe naanyi mu 2 Timote, Nshapita 3 bwa 
umone ne Nyuma Mwîmpè udi wamba ne mu matuku a 
ndekeelu bantu nebiikale ne mmwenekelu wa difwana dya 
Nzambi kadi biikale babenga kwitaba Bukole bwadi, ne 
bôbò bantu baa nanku awu Bible udi ukwambila bwa wêwè 
kubeela nyima.

 Aci kî ncimanyinu cya ne tudi ne mwoyi mu matuku a 
ndekeelu anyi? Bantu badi babenga kwitaba bukole bwa 
dyondopa ne bwa kwikala ne budishikaminyi ku mpekaatu.

 Ekeleeziya idi yenda ikwata mashika mu mushindu wa 
ne kapiminu kaa luuya kakaadi kapweke too ne ku degrés 
dikumi ne itaanu ne ndambu munshi mwa cijengu. Kwêna 
mwa kupeta bucimunyi ne kwikala wenza Dyondopa dya 
kudi Nzambi mucǐkàle unaya manaya a twarta twa mfranga 
ne unwa mfwanka nansha. Bângà bantu batu baya mu 
ekeleeziya mu dyalumingu mu dinda biikale ne cifwanka cya 
cinene ku mishiku, muntu umweka anu bu mùtù cimpanga 
cya ngombe cya mu Texas cidibo batuule nsengu aci. Dîyì didi 
ditwambila bwa twêtù kudisukula ku bukooya bwônsò. Kaa, 
mwaneetu wa balume, ela nyima ku maalu ebe a pa buloba 
usadile Nzambi. Apu kaayi Yêyè neakupe mushindu wa wêwè 
kwendela mu cibeebe Cyende cya Cijila aci bu mudi Yeshaayi 
35 wamba.

 Muntu yêyè mukutwadile kabeji kaa dipatwisha naaku 
mfranga ya ndola $70.000,00 wêwè’s neubange dicyonkomoka. 
Mêmè mukukonke ne mbwa cinyi bûdì usankila nanku 
awu, udi mufwanyine kungandamuna mûdì mupete ndola 
$70.000,00. Bu mêmè mwa kukwela mpata udi mufwanyine 
kumpatwila kabeji kaa dipatwisha naaku mfranga aku. 
Mêmè mwambe ne nkabeji cyanaana kadibo bafunde s’udi 
mufwanyine kungandamuna ne lukasa lwônsò ne bivwa 
bikengela ndola $70.000,00 ikale mimana kufila kudi 
Bukalenge bwa Etats-Unis kumpala mene kwa kabeji kiine 
aku kufundiibwaku ne pa nanku bukalenge bwine abu 
kwelabu cyâla pǒpò.

 Nenku umanye ne Yakobo 5.14 udi wamba ne disambila 
dya diitabuuja nedisungile mubeedi. Udi mufwanyine 
kwamba ne aci civwa ndibeji difunda. Kadi mwaneetu wa 
balume, Dyulu dyônsò didi dyela cyâla pa Bible.

 Paudi ubala Dîyì Dyende uvuluke ne mulayi mmukwenzela 
wêwè. Pa nanku banga kucyonkomoka ne kwitabuuja ne Yêyè 
neakwondope.

 Yêyè udi Nzambi umweumwe awu leelu too ne kashidi. 
Amen.

Dîyì dya bwena-cintu

Makenji ônsò tudi badilaminyine. Mukanda ewu 
udi mwa kutuuciibwa pa mabeji ne cyamu cya 
kwebe kumbelu bwa mudimu webe wêwè anyi bwa 
kupeeshangana, kabiyi bya mfranga to, bu cintu cya 
kutangalaja naaci Evanjeeliyo wa Yesu Kilisto. Mukanda 
ewu kawenaku mwa kusumbishiibwa, kuvudijiibwa 
bya bipitepite, kwediibwa mu cibànzà cya lùntàndalà, 
kulamiibwa mu cikàlwîlà, kukudimunyiibwa mu myakulu 
mikwabo, anyi kulombesha naawu mpetu kakuyi 
mukanda wa cishimbi-dîyì wa dikwanyishila mukufundila 
kudi Voice Of God Recordings® nansha.

Bwa kumanya maalu makwabo anyi kupeta bîngà bintu 
bitudi naabi, anyisha webeje:

VOICE OF GOD RECORDINGS
P.O. BOX 950, JEFFERSONVILLE, INDIANA 47131 U.S.A.

www.branham.org


